
Kalaallit Nunaanni piffissap suliffiusartup sapaatip akunneranut 

nalunaaquttap akunnerinit 40-nit sapaatip akunneranut nalunaaquttap 

akunnerinut 35-inut 37-inulluunniit appartinneqarnerata 

aningaasaqarnikkut, inuiaqatigiinnut peqqissutsimullu 

kingunerisassaanik misissueqqullugit Naalakkersuisut 

peqqunneqarnissaannik Inatsisartut aalajangiiffigisassaattut 

siunnersuut. Misissuinerup inernera 1. januar 2027-iutinnagu 

Inatsisartunut agguaanneqassaaq. 

 (Inatsisartunut ilaasortaq Karen Marie Kyed Frederiksen, Demokraatit) 

Oqaaseqaat. 

Inuit Ataqatigiit inuiaat nukittuut, nuna nukittoq anguniartuarumavarput, 

assaallu sulisinnaasut tamaasa peqatiseruarumallugit. Assaat sulisinnaasut 

amigaatigaagut, utoqqartaasugummi erniinnaq inuusuttatsinnit 

amerlanerusuttullusooq ilissaagut. Utoqqaat illuini, meeqqerivinnilu sulisussat 

amigaatigaagut. Sumiiffiit ilaanni eqqaavilerisussaqarnerluunniit ajorpugut. 

Tamakku peqqutigalugit nunanit allaniit sulisussanik 

aggertitsisariaqalernikuuvugut. Nunanit allaniit tikisitagut ilaatigut tassaapput 

sap. ak. 40-timit sinnerlugit suliumasut, allaat ulloq unnuarlu suliumasuullutik. 

Taamaammat avataaniit sulisartut sulisitsisunit assut pilerigineqartarput, 

tamannalu uagut maani  nunaqartuusugut unammilleruminaatsipparput. 

Inuit Ataqatigiit nunatta ingerlalluarnissaani pingaartitatut napatitsisussatullu 

isigaagut innuttaasut nukittuut, toqqissisimasut, imminnut nunaminnullu 

napatitsinissaminnik pingaartitaqartut.  

Inuk kinaluunniit pisussaaffeqarpoq imminut napatissalluni. Akornutilli 

assigiinngitsut peqqutaallutik inuit ilaat sulisinnaanngittarput, imaluunniit sap. 

ak. sivikinnerusumik suliffimmik pisariaqartitsisartunik. Taamaattoqartillugu 

pingaaruteqarpoq pisortaniit suut patsisaasut paasiniassallugit. Inuk timimigut 

tarnimigulluunniit akornuteqarluni sivikitsuinnarmik sulisinnaappat, taava 

periarfissarsiuuttariaqarpoq.  

Inuit Ataqatigiinni pingaartipparput suliffeqarfinni assigiinngitsuni sulisut 

illersorneqarlutik, pingaartinneqarlutik, pisinnaatitaaffeqarlutik 

tapersersorneqarluarlutillu sulisarnissaat. Sulisitsisut assigiinngitsut 

sulisoqarnissaminnut pikkorissuusariaqarput. Suliammi pitsaasumik 

naammassineqassappata sulisoq pitsaasumik periarfissaqartariaqarpoq. 

Taamaammat pingaartipparput sulisitsisut pisortatigoortumik aamma 

piumaffigineqarnissaat sulisorissaasarnissamik, suliffiullu  

peqqinnartuunissaanik qulakkeerinninnissamut. Sulisitsisut taama 

pisussaaffeqartariaqarput. Kinaluunniimmi suliffimmini iluamik pineqartoq 

sulinissaminut nukissaqartarpoq, sulilluarsinnaasarlunilu. 

Anguniartariaqarparput sulisitsisut sulisumi sap. ak. akunnernik pingasunik 

sivikinnerusumik sulisinnaanissaannik periarfissarsiuussisassasoq, tamannalu 

sulisorlu isumaqatigiissusiornikkut anguneqarsinnaassaaq.  

Tamanna Naalakkersuisut misissuiniarnerminni ilanngullugu 

misissorsinnaassavaat, tassa: sulisitsisoq sulisorlu 

isumaqatigiissusiorsinnaanersut sap. ak. akunnerit pingasunik sivikinnerusumik 

sulisoqarsinnaanersoq. 

Taama isumaqarluta siunnersuut akuerivarput, misissoqusarpullu 

ilanngutequllugu. 


